
LETSOGO LA MOLEMA LA MOLETE WA MOLELO

PONELOPELE E E TSWANG GO MORENA JESU E LEBILE BOTLHE

(137)

Morena Jesu a bua a re, ‘‘Dilo tse di simolola go direga jaanong lefatsheng, ga di ise di nne teng, mme di tlile go direga lefatsheng lotlhe. Noga e kgolo e e bogale e, ke seoposengwe le sebata. Diponelopele tse o tlileng go bala ka tsone ke nnete e e feletseng. Ditshenolo di boammaaruri. Leba ka kelotlhoko o rapele. Rata mong ka wena. Dira gore o nne o itshekile o le boitshepo. Dira gore matsogo a lona a dule a sena molato, a le phepa. 

‘‘Banna ba ba mo lenyalong, ratang basadi ba lona jaaka Keresete a ratile kereke. Banna le basadi ba ba nyalaneng, ratanang fela jaaka ke lo ratile. Ke tlhodile lenyalo ka le segofatsa ka Lefoko la me. Tlhokomelang gore lo dire bolao jwa lenyalo bo nne bo le boitshepo. Iphepafatseng lo tswe dilong tsotlhe tse di itshekologileng mo matlhong a Modimo, lo nne lo tlhoka sebe, jaaka le nna ke tlhoka sebe.

(138)

‘‘Batho ba ba boitshepo ba Modimo ba ngoketswe go tswa tseleng ke bao ba ba maleme a borethe, ba ba neelang ka tlotlomatso ya boikepi e e seng nnete. O se tsietsege; Modimo gaa kitla a fatlhwa ka bobi jwa segokgo. Fa o ka buala ditsebe tsa gago wa ntheetsa, o tla fiwa kitso go kgona go tlhaloganya sentle. Se, ke molaetsa wa Morena o o lebileng dikereke. Tsibogelang baporofeti ba maaka ba ba emang mo felong ga Me go go Boitshepo, ba tsietsa ka go tshwara batho ka puo e e monate e e seng nnete. Hela lefatshe, batho ba me ba thulameditswe ke thero le melao ya bodumedi ya maaka. Tsogang, tsogang! Ke lo netefaletsa gore go tlhoka go kgatlha matlho a Modimo ke sebe. Iphepafatseng sebeng sotlhe sa nama le sa mowa. 

Baporofeta ba me ba ba boitshepo ba ne ba tshela matshelo a a boitshepo, fela lona lo dipela nna le boitshepo jwa me. Lo ikgogetse bosula ditlhogong tsa lona. Lo leofile mme go direng jalo lwa itlisa kgolegong le gonna makgoba a malwetse le loso. Lo tletse makoa, lo rata boikepi, lwa bo lwa ntipela. Lo ikgatholositse dikeletso le dikatlholo tsa me. Lo padile go tsaa tsie mafoko a batlhanka ba me, baporofeta ba me ba banna le ba basadi. Ka bodipa jo lo feleletsa lo welwa ke bomadimabe ka go hutsiwa, go na le go tlelwa ke ditshegofatso, mme le go le jalo lo ntse lo pala go mpoela, lo ipobole maleo a lona.

‘‘Ga fela lo ka boela morago lwa sokologa, ga lo ka ntlotlomatsa ka go bontsha maungo a botshelojo bo kgatlhisang matlhomg a Modimo, ke tla segofatsa malapa a lona le go tlotlomatsa marobalong le malao a manyalo, a lona. Ga lo ka ikokobetsa lwa mpitsa go le thusa, ke tla lo utlwa mme ka lo segofatsa.

(139)

‘‘Reetsang lona baruti ba Lefoko la me le le Boitshepo. Lo seka lwa ruta batho ba me go leofela Modimo wa bone. Gopolang gore katlholo e simolola ntlong ya Modimo; ga o sa sokologe, ke tla go ntshetsa dibe tse o di rutileng batho ba me. A kgotsa o nagana gore ke sefofu ga ke bone, kgotsa ke shushu ga ke kgone go utlwa? 

‘‘Wena yoo itseng nnete mme o sena kemo e e tsepameng ya go kgatlha matlho a Modimo, o be o tlatsa dikgetsi tsa gago ka selefera le gauta tsa bogodu jo o bo diretseng badidi  kgotsa bahumanegi- ke bua gape ke go kgalemela ke re sokologa, pele go nna thari. Ka tsatsi la katlholo o tla bo o eme ole nosi pele ga me go itlhalosa le go ikarabela ka se o se dirileng ka Lefoko la me le le Boitshepo. Ga o ka mpoela wa mpitsa o ikwatlhaela dibe tsa gago, ke tla tlosa bomadimabe mafatsheng a lona ka lo segofatsa mo go boitshegang. Ga lo ka sokologa lwa itlhabela ditlhong ka ntlha ya dibe tsa lona, ke tla lo bontsha bopelotlhomogi le kutlwelobotlhoko, mme nka se tlhole ke gopola dibe tsa lona gape. Ithapeleleng gore lo kgone go fenya thaelo ya sebe.

‘‘Lemogang lo itse se eleng botshelo, lo phele. Ipoboleng maleo go ba lo ba ntshitseng tseleng lwa ba ruta melao e sele ya tumelo. Ba boleleleng gore lo leofile le gore lo phatlhaladitse dinku tsa me. Ipoboleng go bone. 

‘‘Lebang ka keletlhoko, ke aga sesole se se boitshepo. Ba tlile go direla bogosi jwa Modimo tse di makatsang le go tlhatlhamolola mafelo le dilo tsa lona tsa boikepo, tse lo di tlhomileng maphelong a lona. 
Ke sesole se se agilweng ka banna le basadi, basimane le basetsana ba ba boitshepo. Ba tlotsitswe ka lookwane la go rera Efangedi ya nnete, go baa bakudi diatla le go biletsa badiradibe go sokologa go tlogela sebe.

(140)

‘‘Masole a a akaretsa banna ba ba leng tirong, basadi ba ba nyetsweng ba basalagae, masogwana, makgarebe le bana ba dikolo. Masole a ke batho ba ba tlwaelegileng fela, ka tota batho ba bantsi ba maemo ba padile go tla go nna ga ke ba bitsa. Masole a a me ke batho ba ba neng ba sa tseiwe tsia, ba sa tshwarwe sentle, ba sotlakakakilwe, ba gatelelwa le go phuagangwa.  Fela ke ba segofaditse ka bogatlhamela masisi go nna boitshepo le go nna le Mowa oo boitshepo. Ba tlile go simolola go diragatsa tse ke di buileng pele le go dira tsa thato ya me. Ke tla bo ke tsamaya ka bone, ke bua ka melomo ya bone ke bo ke dira ka bone.

‘‘Ba ke bao ba ba retogetseng go nna ka dipelo tsotlhe tsa bone, mewa, ditlhaloganyo le maatla a bone otlhe. Masole a, a tla tsosa ba le bantsi borokong go tla go iphepafatsa matlhong a Modimo le go ntlafatsa mewa ya bone. Ke tlile go tsamaya gareng ga bone ka nako e e sa fediseng pelo go itlhopela ba ke ba ratang ba nna masole a me. Ke tla ba batla metseng le ditoropong. Batho ba le bantsi ba tlile go makalela batho ba ke tlileng go ba tlhopa. Lo tlile go simolola go ba bona ba dira lefatsheng ba dira dikgakgamatso ka leina la me. Lebelelang lo bone ka moo maatla a me a dirang ka teng. 

‘‘Ke lo bolelela gape ke re, lo seka lwa tlontlolola le go itshekolodisa tsa bolao jwa lenyalo. Lo seka lwa tlontlolola le go itshekolodisa mebele e go dulang Mowa o o boitshepo mo go yone. Maleo a mmele a tsala maleo a mowa. Tshwarang tsa bolao jwa lenyalo di itshekile di le boitshepo. 
(141)

Ke bopile monna ke mo direla mosadi, ka bopa mosadi ke mo direla monna, ka bo ka ntsha molao wa gore bobedi jo bo tshwaragane go nna ngatana e le ngwe ka nyalo e e boitshepo. Ke boa ke bua gape, ka re tsogang.’’

....................................................

Ka ne ka nna le dipono tse dingwe tse dintsi ko karolong ya letsogo la molema la molete wa molelo. Morena a ntaya gore ke seka ka di tlhagisa ka nako eno. Tse dintsi tsa tsone e ne e le ka ditiragalo tsa lefatshe bofelong jwa nako, nako eo ka yona batho ba le bantsi ba Modimo ba tlileng go fatlhwa le go kgopiwa go tswa tseleng e e siameng, ba latlhega.

Mo diponong tse, ke ne ke neelwa ditshenolelo ka mmele wa Keresete (kereke), ka ditirelo tsa bana ba Modimo, ka bana ba sebata le go tla ga ga Keresete kwa bofelelong. ‘‘O ka tlhagisa dipono tse morago ga nako, fela e seng gone jaanong,’’ ga bua Morena.  

‘‘Masole ano a me’’, ga bua Morena, ‘‘ke a moporofeta Joele a neng a bua ka one, a tlile go tswa mono lefatsheng a direla Modimo tse di kgatlhisang. Morwa wa boitsheki le go kgatlhisa matlhong a Modimo o tlile go tsoga ka pholo mo diphukeng tsa gaagwe. O tlile go gatakaka bao ba ba sa itshekang, mme ba tla nna molora mo tlase ga maoto a gaagwe. 

‘‘Ba tlile go bidiwa masole a Morena. Ke tlile go ba neela dimpho tse di tla ba kgontshang go dira tiro tse dimakatsang tsa me. Ba tlile go direla Morena wa kgalalelo ditiro tse di makatsang. 
(142)
Ke tlile go tshela Mowa wa me nameng yotlhe, mme barwa le barwadi ba lona ba tlaa porofeta.

‘‘Masole ano a tlile go lwa kgatlhanong le makgotla a mewa ya bosula a bo a senye le go nyeletsa tiro e ntsi ya ga satane. Ba tlile go fenya mewa e le mentsi go tla go Morena Jesu Keresete pele ga sebata se tsoga.’’ Ga bua Morena jalo.

Morena Jesu a bua a re, ‘‘etla, ke nako ya go tsamaya jaanong.’’

Ka morago ga nako ke fa e le gone re tlogang re tlogela dipono tsa letsogong la molema la molete wa molelo. Ke ne ke itumeletse seo thata.

Ga re tsamaya go tswa koo ke fa Morena Jesu a bua a re, ‘‘bolelela ba malapa a gago gore ke a ba rata, o ba bontse diphoso tsa bone ka lorato. Ba bolelele gore ke tla ba sireletsa go tswa bosuleng, ga ba ka baa tshepo ya bone go nna.’’
